Lectio Divina
fuq il-Vanġelu tal-Ħadd
Il-XI il-Ħadd taż-Żmien ta’ Matul is-Sena
Sena B
Mk 4:26-34
A. Daħla għas-silta

Il-kapitlu 4 ta’ Mark jiġbor fih tlett parabboli li jitrattaw ir-rabta li teżisti  bejn il-Kelma, is-Saltna ta' Alla u l-ħidma ta' Ġesù. L-eseġeti jaqblu li Ġesù jħabbar is-Saltna ta' Alla l-aktar permezz tal-parabboli (cf. ukoll Mt 13), madankollu f'Mark żewġ parabboli biss jitttrattew din it-tema b’mod ċar. 

Il-parabboli huma tweġiba ta' Ġesù għar-reżistenza, l-inkomprensjoni u n-nuqqas ta’ fidi fih tad-dixxipli, għedewwa u kotra ta’ nies (cf. 6: 1-6). Ġesù jagħżel l-idjoma tal-parabboli biex biha jitkellem u jgħallem kemm dwar l-għażliet tiegħu kif ukoll dwar il-kif tal-wasla tas-Saltna ta’ Alla. Il-faqar u ċ-ċokon uman tal-ministeru tiegħu; il-fatt li huwa mgħallem li ma studjax; midħla tal-foqra (injoranti), morda, lebbrużi, imxajtna u ta’ irġiel komuni u nisa ta' fama ħażina jipprovoka l-veto tal-kbarat u l-esperti fil-liġi. Id-dehra tiegħu bħal donna ma tagħmilx sens għaliex imneżża’ mill-poter, mil-liġi u mill-kult tradizzjonali. Madankollu f’dak li jidher insinifikanti fil-persuna, kliem u għemil ta’ Ġesù, diġà hemm ħaġa tal-għaġeb: iż-żerriegħa, il-ħsad, il-kobor tas-siġra - is-Saltna ta’ Alla.

L-ewwel vrus (4:1-20) huma r-rakkont tal-bidwi li huwa u jiżra’ ammont ta’ żerriegħa tintilef minħabba diversi raġunijiet u elementi naturali: il-mogħdija, l-għasafar, ix-xemx, il-blat, ix-xewk. Il-bidwi ma jimpurtahx daqshekk minn din il-ħela kollha għaliex tant jiżra’ li jinsab ċert li  dak li ser trodd lura l-art ser jiżboq bil-wisq aktar mit-telf. Għalkemm xi żerriegħa tintilef, is-Saltna ta' Alla waslet, nżergħet fiċ-ċokon u n-nuqqas ta’ tlellilix jew qawwa umana u l-ħsad huwa żgur.

B. Is-silta

v.26 It-tweġiba
Ġesu waqt li jwieġeb għall-kritika, bil-parabboli jgħallem dwar is-Saltna ta' Alla, fiex tikkonsisti, kif tiġi, kif jitqabdulha u kif toħroġ rebbieħa: “meta Alla jsaltan”. Minkejja  l-oppożizzjoni u r-rifjut tal-Kelma u l-ħidma ta’ Ġesù, iż-żerriegħa li hu jiżra’ xorta waħda tikber u tersaq lejn il-milja tas-Saltna ta' Alla.

v.27:  bla ma jaf kif
Wara li r-raġel jixħet iż-żerriegħa fl-art, għal żmien twil bħal donnu ‘ma jiġri xejn’ imma fir-realtà, bla ma jaf kif, f'daqqa waħda jseħħ il-miraklu tan-natura u jasal il-waqt tal-ħsad. Min iħares bil-galbu jista' jilmaħ il-ħsad fin-nebbieta kif ukoll fl-għalqa li għada kemm inżergħet. Il-ħsad bil-kotra, independenti minn dak li jagħmel il-bniedem, isaħħaħ l-idea ta’ kemm is-Saltna ta' Alla hija rigal tiegħu u mhux opra tal-bniedem.
v. 28: αὐτομάτη ἡ γῆ L-art trodd minnha nfisha
Bħall-ewwel parabbola tal-bidwi li ħareġ jiżra', anke f’din il-parabbola taż-żerriegħa li tikber weħidha jidher il-kuntrast qawwi bejn iċ-ċokon taż-żerriegħa u l-kobor tal-ħsad; bejn in-nuqqas ta' ħidma tal-bidwi, għax l-art minn rajha  tagħti l-frott u l-kobor tal-ħsad, il-miġja tas-Saltna ta' Alla.
v.29: wasal żmien il-ħsad
Il-ħsad huwa xbieha apokalittika (eskatoloġika) tal-ġudizzju. Il-frott tal-art jinġabar fil-ħsad iżda l-ħsad diġà jinsab fit-trab malli nżergħat iż-żerriegħa. 

Il-messaġġ tal-parabbola huwa wieħed ta’ fiduċja f'Alla li saltnatu ġa bdiet. Il-parabbola tqanqal għal dik il-fidi li tara kif tibda u tikber is-Saltna ta' Alla u kif jopera Alla fiċ-ċokon u fis-skiet. Ġesù jqawwi qlub is-semmiegħa li minkejja li qed jopponuh u mhux jilqgħuh kollha, dak li beda jinżera’ fil-ministeru tiegħu ser jirnexxi bil-kbir. Għalkemm imdawwar minn kull xorta ta’ tiġrib mill-qrib u mill-bogħod, Ġesù permezz tal-ministeru u l-għażliet tiegħu jesprimi l-għaliex ma jfittix li jisforza l-miġja tas-Saltna.      Is-Saltna ta' Alla hija frott il-ħidma tal-imħabba ta’ Alla, ħielsa minn kull limitu territorjali u miftuħa għal kull min jixtieq li Alla jsaltan fih. Dan kollu jkisser kemm l-ideat kurrenti (reliġjużi u politiċi) dwar is-saltna mistennija, kif ukoll dak li kienu qed jistennew minn Ġesù n-nies ta’ żmienu. M’hemmx paragon bejn ir-rifjut u ċ-ċaħda tal-kbarat u l-wasla tas-Saltna ta’ Alla.  Tali miġja murija kemm fil-kelma kif ukoll fl-għemil ta' Ġesù tifqa' l-iskemi kollha tas-semmiegħa u d-dixxipli, tfarrak kull sens komun ta' kif isiru l-affarijiet, tan-normalità u ta’ kif jaħsbu li ser tkun, għandha tkun, iriduha li tkun is-saltna ta’ Alla.
vv.30-32: Il-parabbola taż-żerriegħa tal-mustarda
Fl-aħħar parabbola Ġesù jxebbaħ is-Saltna ta’ Alla maż-żerriegħa tal-mustarda. Huwa jikkumenta l-iżvilupp kuntrastanti li jitlaq minn bidu ċkejken, dgħajjef u bla tlellix taż-żerriegħa imma li tant tikber li ssir siġra li saħansitra l-għasafar isibu l-kenn fiha. Il-kobor tas-siġra, jiġifieri l-kobor tas-Saltna, ġa jinsab fiċ-ċokon taż-żerriegħa, fiċ-‘ċokon’ tal-kelma u l-għemiel ta’ Ġesù. Il-fatt tat-tjur li jsibu kenn fis-siġra jirreferi għas-Saltna li fiha qed jinġabru u jistkennu l-ħlejjaq kollha. 
Mark 1:15 jorbot il-wasla tas-Saltna ta’ Alla ma’ stedina għall-indiema u fidi fl-aħbar it-tajba li daqskemm żerriegħa tinbidel f’wiċċ raba lest għall-ħsad, daqshekk qed tikber u tinxtered is-Saltna ta' Alla. Dan it-twemmin marbut mal-miġja tas-Saltna ta’ Alla ma jintlaqax quddiem il-kobor tas-siġra iżda quddiem iċ-ċokon taż-żerriegħa, fi kliem ieħor quddiem ‘l-istramberiji’ tal-kliem u ħidma ta' Ġesù.
vv. 33-34: Xandir u Tagħlim
Ġesù jxandar is-Saltna ta’ Alla lill-kotra b’tali mod li tista’ tifhem xi ħaġa u tal-inqas ikollha idea ġenerali ta' dak li jgħid. Lid-dixxipli imma Ġesù jħoss   il-bżonn li għandu jgħallimhom u jfissrilhom iżjed fil-fond. Huma ‘ta'  ġewwa, tal-qalba’ li jirċievu aktar tagħlim dwar is-Saltna ta' Alla u kif din tidħol fl-istorja u d-dinja tal-bnedmin. Dawn il-metodi ta’ tagħlim dwar is-Saltna ta’ Alla li juża Ġesù jirrispettaw ir-ritmu kemm tal-kotra kif ukoll tad-dixxipli: mal-kotra juża pedagoġija, kif kienu jistgħu jifhmuha huma (4, 33) li tinżel għal-livell tagħhom u bl-użu ta’ lingwaġġ li setgħu jifhmuh, mad-dixxipli jieħu aktar żmien biex ifissrilhom il-misteru tas-Saltna ta’ Alla.
Is-Saltna ta’ Alla hija marbuta mill-qrib mal-persuna ta' Ġesù. Hekk kif iż-żerriegħa għandha l-qawwa tagħha li tidher filwaqt tal-ħsad jew inkella meta tikber u ssir siġra, hekk ukoll jiġri bil-misteru tas-Saltna. Ix-xbieha taż-żerriegħa li għandha fiha qawwa li ġġib il-ħsad u tikber f’siġra titkellem mill-qawwa ta’ Alla li tibda taħdem dejjem fiċ-ċokon. Dan il-kuntrast bejn ċokon u kobor, dgħjufija u qawwa, jidher fi Kristu msallab, fejn il-qawwa tiegħu dehret fil-glorja tal-qawmien u għad trid tidher meta jerġa’ jiġi.

Il-messaġġ ta' Ġesù huwa mimli tama, f’dinja fejn għaddejja t-taqbida bejn is-Saltna ta' Alla u Satanas. Ġesù jxandar ir-rebħa u l-qawwa tiegħu fuq il-ħażen. Minkejja it-taħbit tax-xitan u l-frakass tal-Kelma minħabba fid-djugħfija tal-bnedmin, dawk li jisimgħu u jaċċettaw il-Kelma jidħlu fis-Saltna ta' Alla li tisboq b'mod tal-għaġeb kulma jistenna jew jittama l-bniedem.

Ċ. Biex nitlob, nogħmod, u nixtarr

1. Il-kelma u l-ħidma tal-Knisja m'għadx għandha daqshekk qawwa f'pajjiżna.
2. X’inhi l-ħidma tas-sagramenti u tad-djakonija meta mqabbla mal-qawwiet finanzjarji, militari u kulturali tal-kbar tad-dinja?
3. Is-sempliċità tal-Evanġelu, il-qawwa tal-Ispirtu li taħdem fis-skiet u b'mod misterjuż fil-qalb tal-bniedem u fil-qalba tal-bnedmin.
